
Lo Vaticàn 

Un coou y ire, lo Vaticàn a l’ire lo non dé un col dé Romma, dou 
cohtéi a dretta dou Tevere, fran in fatcha dou Tchan dé Mars é a 
dretta dou Gianicolo. 
Dampreméi a l’ire un poht umiddo é pièn dé lechéire, tot vâco, 
djeuhto bon pé aléi lardjéi. 
Quiecca dé tén apréi, Agrippina ou l’at fet piantéi dé béi djardìn 
vià pé li déhque dou col. 
É l’ampéreur Nérón ou l’ae fet féire un piquiot sirco privà ; là di-
dèn y an ihtà amassà li preméi martire créquièn, é co finque sén 
Pière qu’ou l’at ihtà interà fran la. 
Déi adón, sou col ou l’at végnì un sémitire tan pé chit qu’i créaon 
pancò ou Bon Guieu qué pé li créquièn, tanque can l’ampéreur 
Cohtàn, déi l’an 326 a l’an 333 apréi Jezù Cri, ou l’at donà odre 
dé impianéi lo cretchón pé féire la preméira groousa iguije dédià 
a sén Pière. 
A l’et mae déi l’an 1870, qué lo Vaticàn a l’et la rézidénsa dou 
Sén Pâre. Un coou y ire, lo Sén Pâre ihtae didèn lo palas dou    
Latràn é, pieu tart, ou ihtae didèn d’atre groou palas dé Romma, 
comèn lo Quirinale qué, ou djor dé ouèi, a l’et la rézidénsa dou 
prézidàn da républicca italienna. 

